
 መበል 34 ዓመት ጽምብል ናጽነት ኤርትራ                            

ብተስፋማርያም ሓጎስ 

ህዝቢ ኤርትራ ኣብ ውሽጥን ኣብ ወጻእን መበል 34 ዓመት ጽምብል ናጽነቱ ክጽንብል እንከሎ፣ 
ነዚ ነጻነት ንምምጻእ ኣብ ልዕሊ ተጋደልቲ ሓፋሽ ህዝቢ ኣረጋውያ ቆልዓ ሰበይትን ዝሓለፍዎ 
መሪር ህይወትን፣ ሕሰምን መከራን ኣብ ልዕሊኦም ብኢትዮጵያውያን መስፋሕፋሕቲ ስርዓታት 
ዝተፈጸመ መግለጺ ቃላት ዘይትረኽበሉ ኣረሜናዊ ግፍዕን መቝሰልትን መስዋእትን እናዘከርና 
ኢና ንጽምብሎ ዘለና። እዛ ዕለት እዚኣ ሓፋሽ ህዝቢ ኤርትራ  በቲ ነቕ ዘይብል መትከሉን፣ 
ሓድነቱን ጽንዓቱን ንስርዓታት ኢትዮጵያ ምስ ዓንገልቶምን ኣያታቶምን ብሓደ ጨፍሊቑ  
ዝሰዓረላ መዓልቲ ሓበንን ጽንዓትን ተወፋይነቱን እያ። በዞም ሓንጎሎም ብናይ ሓሶት ታሪኽ 
ዝመልአ ኢትዮጵያውያን ዝወረደና ግፍዕን መከራን ጸብጺብካ ዝውዳእ ኣይኮነን፣ ንዘንት ዕለት 
ክንርስዖ ዘይንኽእል፣ ኣብ መዛግብቲ ታሪኽ ተዓቂቡ ዝነብር እዩ ! ነፍሲ ወከፍ ዜጋ ናይዛ ሃገር 
ደቁ መጀመርያ ኣፍ ከጽርዩን ክዛረቡ ክፍትኑ ከለዉን፣ ከም ጸሎት መን ምዃኖምን፣ ሃገሮም 
ኤርትራ ምዃናን፣ ነዛ ሃገር እዚኣ ነጻ ንምውጻእ ዝተኻየደ መሪር ቃልስን ዝተኸፍለ ረዚን 
መስዋእትን ስንክልናን ዕንወት ዓድታትን ክምህሮምን ኮስኲሱ ከዕብዮምን ኣለዎ። ነፍሲ ወከፍ 
ትርብዒት መሬት ኤርትራ ኣብ ከርሳ ስዉእ ሓቚፋ ከም ዘላ ንደቆም ክምህርዎምን 
ብሃገራዊነት ኮስኲሶም ከዕብይዎምን ሕድሪ ኣለዎም። ብከምዚ ተኾስኲሱ ዝዓበየ መንእሰይ 
ወትሩ ዋርድያን ድርዕን ናይ ሃገሩ እዩ። ብኸምዚ ተኾስኲሱ ዘይዓበየ ውላድ ንሃገር ኣብ ግዜ 
ጸገማ ዋልታን ድርዕን ክኾነላ ኣይክእልን እዩ፣ ነታ ሃገር ጠንጢንዋ እዩ ዋላ ናብ ጸላኢ 
ዝኸይድ። ነፍሲ ወከፍና በዓል ነጻነት ክንጽምብል ከለና ንጓይላን ሳዕስዒትን ኣይኮነን እንታይ 
ደኣ፣ ካብቲ ዝተዋህበና ሕድርታት ሰማእታት ክንደይ ኣብ ግብሪ ኣውዒልና ኣለና ፣ እንታይከ 
ተሪፉና ኢልና ንሕልናና እንፍትሸሉ ዕለት ውን እዩ። እዛ ክብርቲ ዕለተ ነጻነትና ክንጽምብል 
ከለና፣  ንኹሎም ጸላእትናን ዓንገልቶምን ዝሰዓርናላ፣ ክብርን ሞጎስን ዝተጎናጸፍናላ መዓልቲ 
ሓበን ጽንዓትን ምዃና ንናይ ዓለምና ገበትቲ ምዕራባውያን ርእሰማላውያን( Capitalists)  
ዓባይ መልእክቲ እያ። ንሕና ዋላ መሬት ከም ኣፍ ዕንቊ ትጽበብ ፣ ንማንም ንትኳቦ እንጌራ 
ኢልና ኢድና ዘይንዝርግሕ ፍሉያት ህዝቢ ካብ ኣፍሪቃ እንተበልኩ ኣይተጋጌኹን። 

መንግስቲ ኤርትራ ፣ በቲ ቅኑዕ መርገጺኡን ክምህ ዘይብል ጽንዓቱን ነቲ ዘይከኣል ከም ዝከኣል 
ዝገበረ፣ ንዓመጽትን ገበትን ዘይርሳዕ ትምህርቲ ዝሃበ ሓያል መንግስቲ እዩ። ኤርትራ ሳላ እቲ 
ኣብ ሓጺናዊ መትከል ዝሰረቱ መሪሕነትን፣ ሳላ እቲ ዘይጸዓት ዘይንብርከኽ፣ ዘይፈርሕ ኩነታት 
ክጽንክርን ክመርርን መመሊሱ ዝሕይልን ዝተብዕን ዓቢ ራእዪ ዝውንን መዘና ኣልቦ 
ፕረሲደንት ኢሳያስ ኣፈወርቂ ኣብ ቀርኒ ኣፍሪቃ ውሕስትን ሰላም ዝሰፈና ሃገር ክትከውን 
በቒዓ እያ። ወዲ ኣፈወርቂ ከም ካልኦት መራሕቲ ሃገራት ኣፍሪቃ ብናይ ምዕራብ ሃገራት 
ዘይዝወር፣  ከም ቆልዓ ባኒ ሂቦም እዚ ግበር ኣይገበርካን ከኣ ትዝበጥ ተባሂሎም ክሳዶም 
ኣድኒኖም ዝኸዱ መራሕቲ ኣይኮነን ፣ ወዲ ኣፈወርቂ ሓደ ፍሉይ ፣ ብምዕራባውያን 
ኣይንእዘዝን ኣይንምብርከክን  ኣይንልምንን ዝበለ ንናይ ረዲኤት ማሕበራት ካብ ሃገሩ ዝሰጎገን 
እንኮ መራሒ ኣብ ኣፍሪቃ እዩ። ኣብ ታሪኽ ናይ ዓለም ምልስ ኢልና እንተ ንፍትሽ ከም 
ኢሳያስ ኣፈወርቂ ኣብ ሓደ ዘመን ( 100 ዓመት) ሓደ ጥራይ እዩ ዝቕልቀል። ከም ኢሳያስ 
ኣፈወርቂ ኣዝዩ ሓያል ሰውራዊ መራሒ ክሳብ ሎሚ ኣብ ኣፍሪቃ ኣይተራእየን ! ንሱ ህርመት 
ልቢ ናይ ሰውራዊ ምንቅስቕሳት ኣፍሪቃ ክትብሎ እትኽል ሓርበኛ እዩ፣ ንመግዛእትን ናይ ደገ 
ምትእትታውን ናይ ቍጠባ ጽግዕተኛ ምዃንን ኣጸቢቑ ዝጽየፍ እንኮ መራሒ ኣብ ኣህጉር 
ኣፍሪቃ እዩ። እታ ርእስኻ ምኽኣል ትብል ናብ ዓወት ዘብጽሓትና መትከልና ሎሚ ንኹሉ 
ተጻብኦታት ፈንጢሳን ስዒራን ኣብ ዞባና ጥራይ ዘይኮነስ ኣብ መላእ ኣፍሪቃ ከተስፋሕፍሕ 



ብዓይንና ንርእያ ኣለና። እዛ ሃገር ንኹሉ ተጻብኦታት ፈንጢሳ ብምውጻእ ብዝለዓለ ቅልጣፈ 
ትሕምበብ እያ ዘላ። መንግስትና ንክንመሃር መንገዲ ኣጣጢሑልና ኣሎ፣ መምርሒ ጸላእትና 
ዘይኮነስ ሕድሪ ሰማእታትና ን፣ መምርሒ መንግስትና ተኸቲልና ሓድነትና ዓቂብና ኢድ 
ንኢድ ተተሓሒዝና ንኺድ ንቕድሚት። ነዛ ሰማእታት ደሞምን ኣዕጽምቶምን ከፊሎም 
ዘረከቡና ሃገር ክንሃንጻን ከነልምዓን ከነለምልማን  ሕድሪ ተቐቢልና ኢና !  ሃገር ብመንእሰያት 
ደቃ እያ እትለምዕን እትምዕብልን ነጻ ኮይና ኮሪዓ እትነብርን። ሰማእታትና ኣብታ ብደም 
ዝጨቀየት ጥውያ ነጸላ "ደምናን ኣዕጽምትናን ከፊልን ነጻ ኤርትራ ነረክበካ ኣለና ! ኣልምዓያ 
ኣለምልማ ! ብዝረብሑን ዘይረብሑን ከይትድፈር ብሰውራዊ ክልሰ ሓሳብ ዝተሃንጸ ካብ ጽፍሪ 
እግሩ ክሳብ ጸጕሪ ርእሰ ዘመናዊ ኣጽዋር ዝተዓጥቀ ብሒም ንዝበለ ጸላኢ ኣብ ቋሕ ሰም 
ዝድምስስ ህዝባዊ ሰራዊት ኣቚምካ ነዛ ሃገር ሰማእታት ሓልዋ ! ዝብል ረዚን ሕድሪ እዮም 
ገዲፎሙልና እምበር ነዛ ሃገር ኣብ እዋን ጸገማ ጠንጢንካያ ናብ ጸላእን ንባዕዲ ሃገር ኪድ ዝብል 
ሕድሪ ኣይገድፉልናን። መስፋሕፋሕቲ ስርዓታት ኢትዮጵያ ካብ መሬትና ተዳሂኾም  እዮም 
ወጺኦም እምበር ኣብ ዓዶምሲ ኣለዉ፣ ጽባሕ ሓይሊ ወሲኽና ኣብ ዝበሉሉ እዋን ተመሊሶም 
ክጎብጡና ምዃኖም እቶም ጀጋኑናስ ይፈልጡ ኔሮም እዮም። ከምኡ ድማ ኮነ፣ ወዮም ድሂኽና 
ካብ ዓድና ጸሪግና ዘውጻእናዮም ሰራዊት ኢትዮጵያ እነሆ ትማል ሓንሳብን ንሓዋሩን ካብ 
ምድረ ገጽ ከጥፍኡና መጺኦም ተዳሂኾም ተሪፎም። ሎሚ ከኣ በትሪ ዘቐብልዎም ስለ ዝረኸቡ 
ይፍክሩን ይግዕሩን ኣለዉ። ዘፈክሮም ዘሎ፣ ንመንእሰይ ኤርትራ ዘይገሃድ ተስፋ ኣርኢና ዓዱ 
ገዲፉ ናብ መላእ ዓለም ፋሕ ብትን ከም ዝብል ጌርናዮ ኢና ! ሕጂ ንኤርትራ እንተ ወረርናያ 
ክንዕወተላ ንኽእል ኢና ዝብል ግጉይ ኣተሓሳስባ ስለ ዘሕደሩ እዩ። እወ ብርግጽ መንእሰይ 
ኤርትራ ካብ ሰማእታት ዝተቐበሎ ሕድሪ ፣ ኢትዮጵያ ንኤርትራ ዳግማይ ምስ ወረረታ  
መንእሰይ ኤርትራ በትሪ ዘለዎ በትሪ ፋሽ ዘለዎ ፋሽ፣ ሴፍ ዘለዎ ሴፍ ሒዙ ምስ ኣያታቱ ጀጋኑ 
በዓል ይከኣሎ ዳርጋ ኣብ ዓለም ተራእዩ ክትብሎ ዘይትኽእል ጅግንነት ኣርእዩ ንወራሪ ሰራዊት 
ኢትዮጵያ ሓዊ ኩዕዩ ብምቅጻል ሃገር ኣውሒሱ እዩ። ኣንጻርና ሰሚሮም ናይ ጸላእቲ ወገን 
ዓንዲ ጽንዓትና ግን ዝነቕነቖ የሎን ትብል ናይ ሰውራና ጭርሖ ኣብ ግብሪ እያ ተተርጒማ። 
ህይወት እኮ ቃልሲ እያ፣ እቲ መንገዳ ሕልኽላኽን ፣ ነዊሕን፣ ሩባን ኩርባን ዝመልኦ እዩ። ነዚ 
ጽንኩር ክሳብ መውዳእታ ዝኸዶ እቲ ሓያልን በዓል ጽኑዕ መትከልን ጥራይ እዩ። እቲ ዕሩብ 
ሕልና ዝሩግ መዓንጣ ግን ኣበየ መድረኹ ዘርጠብጠብ እናበለ ካብ መሳርዕ ጀጋኑ ሃዲሙ ገሊኡ 
ኣብ ውሻጠ ኣዲኡ ይሕባእ፣ ገሊኡ ናብቶም ደም ኣሕዋቱን ኣሓቱን ዘፍሰሱ ጸላእቲ ይስልም፣ 
ንሃገሩን መንግስቱን ከጸልም ይውዕል፣ ምስጢር ንጸላኢ ይህብ፣ ዓዱ ገዲፉ ከኣ ይስደድ። ምስ 
ጸላኢ ተዓሲቡ ሃገሩ ብኹሉ መዳይ ከዕኑን ላዕልን ታሕትን ክብል ንርእዮ ኣለና። ድሕሪ 
ምፍራም ውዕል ኣልጀርስ ክሳብ እዚ ህሞት እዚ  ንሓደ ሚልዮን ዝገማገም መንእሰይ ካብ ሃገሩ 
ወጺኡ ኣብ መላእ ዓለም ፋሕ ኢሉ ኣሎ፣ እንሓንሳእ  ነዚኦም  ምስ ረኣኻ ኣብ ኤርትራ ዝተረፈ 
መንእሰይ የሎን ክትብል የድፍረካ። እዞም መንእሰያት እዚኦም ነቲ ሰውራና ደምሲሱ ኣብ 
መሬት ዝቐበሮ ኣውራጃዊ ሕማም ካብ መቓብር ፍሒሮም ብምውጻእ ክዘርእዎን 
ከስፋሕፍሕዎን ክትርእን ክትሰምዕን ከለኻ  ድንጽው ይብለካ። ከምዚ ዓይነት ወለዶ ኣብ ታሪኽ 
ኤርትራ ተራእዩ ኣይፈልጥን እዩ። መንእሰያት ሱሳታትን ሰብዓታትን  ኣሳፊሕካ ሞት 
ተኾርሚኻ ሞቴ ሓወይ ንዓናይ ንባሕሪ ንሓደ ዓመቴ እናበለ ንሜዳ እዩ ዝውሕዝ ዝነበረ ። 
ተቓሊሱንሕሰምን መከራን መቝሰልትን መስዋእት ከፊሉ ከኣ ነጻነት ኣምጺኡ። ኦ መንእሰይ 
ሃገርካ ንስኻ ካብ ጸላኢ ዘይተኸላኸልካላን ዘይሃነጽካያን  መን ክሕልዋን ክሃንጻን ኢልካ ትጽበ ! 
እቶም ጀጋኑ ኣብ መሬቶም ንዓዶም ረሃጾም ከፍስሱን ደሞም ክኸፍሉን፣ ንስኻ ከኣ ንሰራዊት 
ኣግዲዕካ ኣብ ስደት ኮይንካ  ስሞም ተጎልቢብካ ክትስዕስዕ ደስዶ ይብለካ ? ጽባሕ ሃገር 
ብጸላእቲ እንተ ተወረረት ፣ እቲ ሃገሩ ንምድሓን ምስ ጸላኢ ዝሸማሸም ዘሎ ሰራዊት ምስ 
ዝቖስል ምስ ዝስዋእ መን እዩ ነታ ብረቱ ከልዕላ ? ንስዉእ መን ክትክኦ ኢልካ ትሓስብ ! ናትካ  
ኣብ ባዕዲ ሃገር ኮይንካ ምስዕሳዕ ነቲ ጅግና ሰራዊት ስንቅን ዕጥቅን ዝኾኖዶ ይመስለካ ፣ 
ኣይኮኖን እዩ ! መንእሰይ ኣብ መሬቱ ደው ክብል ኣለዎ፣ መሬት ዓደቡኡ ተገቲሩ ካብ ጸላኢ 



ክከላኸል ኣለዎ ! ንዝመጸ ወራሪ ሓይሊ ብዝደለዮ መንገዲ ክቖርጾን ክቖራርጾን ዋላ ውን ስሚ 
ነስኒሱ ከጥፍኦ መሰሉ እዩ ፣ እንታይ ኣለዎ መሬት ኤርትራ ዝረግጽ ? ስለዚ መንእሰይ ሕጂ 
ውን ግዜ ከይመሰየ ተመለስ ንዓደቦኻ ! ኣብ ስደት ንዘንት ዕለት ክትጠፍእ ኢኻ ! እቶም 
ቅድሜኻ ዝተሰደድና ጠፊእናምበር ዝረባሕና ከይመስለካ ! ጸሓይና ኣብ ምዕራባ ኣሕ ብኻባ 
ምስ ኣሕዋትና ምተቓለስና ! ኣብ መወዳእታ እንታይ ኣፍሪና እናበልና ኢና  ንጠዓስ ዘለና። 
ለባማት ካብ ጌጋ ናይ ዓያሹ ይመሃሩ እዩሞ ህድእ ኢልካ ምስ ሕልናኻ ብምርድዳእ ተመለስ 
ንዓድኻ። ንወዲ ሰብ ክብረቱ ኣብ ዓዱ እዩ፣። ስደት ከምዚ ውሕጅ እናኣሰራሰረ ዝወስደካ 
ስደት ከኣ ቀጠልያ መብራህቲ እናኣርኣየ ብዘለኻዮ ከም ትዓርብ እዩ ዝገብረካ። ኣብ ደገ ኮይነ 
ንኤርትራ ካብ ጸላኢ ክከላኸለላን ክሃንጻን እየ ዝብል ኣተሓሳስባ እንተ ኣልዩካ፣ ከይደቀስካ 
ዝሕለም ሕልሚ እዩ። ብገዛእ ፍቓድካ ባርያ ኮይንካ ኣብ ስደት ህይወተይ ክመርሕ እየ ዝብል 
ኣተሓሳስባ ወጊድ በሎ ! ሃገር ኣለካ ብባህርያዊ ሃብቲ ድዘቕበበ፣ ቅልጽምካ ብሓያሉ ዳንጋኻ 
ብተሪሩ ከሎ ኢኻ ክትሰርሓሉን ከተማዕብለሉን እትኽእል። ኣብዛ ዘለናያ ዓለም ንዝኾነ ፍጡር 
ሓንቲ ኣደ ጥራይ እያ ዘላቶ፣ ከምኡ ውን ሓንቲ ሃገር ጥራይ እያ ዘላቶ፣ ስለ ዝኾነ ድማ 
ንክልቲኤን ኣዝዩ የፍቅረንን ምእንትአን ከኣ ህይወቱ በጃ ንምኽፋል ድሕር ኣይብልን። 

 

ዘለኣለማዊ ዝኽርን ክብርን ንሰማእታትና !!! 

ክብርን ሞገስን ንሓይልታት ምክልኻል ኤርትራ!!! 

ወትሩ ዓወት ንሓፋሽ !!!!! 


